
Հոդվածում ներկայացվում են XIX դարի երկրորդ կեսի ռուսա-

կան հրատարակություններում ընդգրկված ուսումնասիրությունները, 
հոդվածները, հաղորդումները և այլ նյութերը, որոնք վերաբերում կամ 
առնչվում են Արցախի կամ նրա առանձին բնակավայրերի ազգագրու-
թյանը: Հատկապես կարևորվում են «Всемирный путешественник», «Запис-
ки Кавказского отдела императорского русского географического общества» 
«Кавказский календарь», «Известия Кавказского отдела Императорского Русско-
го географического общества» «Материалы для изучения экономического быта 
государственных крестьян Закавказского края», «Материалы для устройства 
казенных летних и зимних пастбищ и для изучения скотоводства на Кавказе», 
«Медицинский сборник», «Сборник материалов для описания местностей и пле-
мен Кавказа», «Труды Кавказской шелководственной станции», «Русский инва-
лид» հանդեսներում հրապարակված նյութերը, որոնք արժեքավոր տե-
ղեկություններ են տալիս նշված ժամանակաշրջանի Արցախի տարբեր 

գավառների ու գյուղերի, ինչպես նաև Շուշի քաղաքի բնակչության 
թվի և էթնիկ կազմի, երկրագործության, անասնապահության, մետաք-
սագործության, գինեգործության, օղեգործության, առևտրի, զանազան 
արհեստների, ժողովրդական բժշկության, սրբավայրերի, հնությունների, 
եկեղեցիների, վանքերի, լեռների, գետերի, բուսական ու կենդանական 
աշխարհի, աշխարհագրական դիրքի, կլիմայի, տարազի, ժողովրդական 
տոների, ընտանեկան կյանքի, հասարակական դատի ու պատժամիջոց-
ների, տների կառուցվածքի, թաղամասերի, դավանանքի, ամուսնության 
և հարսանիքի հետ կապված ծիսակատարությունների, սովորություննե-
րի, հավատալիքների և նախապաշարմունքների, սննդակարգի, ժողովր-
դական խաղատեսակների և այլ երևույթների մասին: Առանձին ենթաբա-
ժիններով ներկայացվում են նաև Արցախի բանահյուսության և բարբառի 
վերաբերյալ հրատարակված նյութերը:       

  
Բանալի բառեր – Արցախի ազգագրություն, Արցախի բանահ-

յուսություն, Ղարաբաղի բարբառ, ուսումնասիրություն, հոդված, 
հանդես, նյութ, տնտեսություն, բնակչություն, էթնիկ կազմ։ 

Shogher M. Minasyan 

 
ARTSAKH ETHNOGRAPHY, FOLKLORE AND DIALECT IN 
RUSSIAN PUBLICATIONS OF THE SECOND HALF OF THE  

XIX CENTURY 
 

Abstract 
 

The author presents the studies, articles, programs and other materials 
published in the Russian publications of the second half of the XIX century, which 
are related to the ethnography of Artsakh or its separate settlements. Of particular 
importance are the materials, published in the journals «Кавказский календарь», 
«Сборник материалов для описания местностей и племен Кавказа»,  «Мате-
риалы для изучения экономического быта государственных крестьян Закав-
казского края», «Всемирный путешественник», «Записки Кавказского отдела 
императорского русского географического общества», «Известия Кавказ-
ского отдела Императорского Русского географического общества», which 
contain valuable information about the population and ethnic composition of 

various regions and villages of Artsakh, including the city of Shushi, as well as 
agriculture, cattle breeding, silk weaving, winemaking, trade, various crafts, 
traditional medicine, sanctuaries, antiquities, churches, monastries, mountains, 
rivers, flora and fauna, geographic location, climate, national costume, national 
holidays, family life, public trials and proceedings, structure of houses, quarters, 
religions, matrimonial and wedding ceremonies, customs, religious beliefs and 
prejudices, ration, folk games and other phenomena. Published materials on the 
folklore and dialect of Artsakh are also presented in separate subsections. 
Published materials on the folklore and dialect of Artsakh are also presented in 
separate subsections. 

 
Key words  – Artsakh ethnography, Artsakh folklore, Karabakh dialect, 

study, article, journal,  material, economy, population, ethnic composition 

Шогер М. Минасян 
 

ЭТНОГРАФИЯ, ФОЛЬКЛОР И ДИАЛЕКТ АРЦАХА В РУССКИХ 
ИЗДАНИЯХ ВТОРОЙ ПОЛОВИНЫ XIX ВЕКА 

 
Резюме 

 

В статье рассматриваются исследования, доклады и иные материалы, 
опубликованные в российских изданиях второй половины XIX в., которые 
непосредственно посвящены либо опосредованно связаны с этнографией Ар-
цаха в целом или его отдельных населённых пунктов. Особое значение имеют 
материалы, опубликованные в журналах «Кавказский календарь», «Сборник 
материалов для описания местностей и племен Кавказа»,  «Материалы для 
изучения экономического быта государственных крестьян Закавказского 
края», «Всемирный путешественник», «Записки Кавказского отдела им-
ператорского русского географического общества», «Известия Кавказского 
отдела Императорского Русского географического общества», которые 
содержат обширные и ценные сведения о населении и этническом составе 
различных уездов и сел Арцаха, а также города Шуши. В указанных источни-
ках представлены данные о традиционных видах хозяйственной деятельнос-
ти, включая земледелие, скотоводство, шелкоткачество, виноделие, виноку-
рение и торговлю, а также о ремёслах, народной медицине, святынях и памят-
никах древности, церквях и монастырях, горах и реках, флоре и фауне, гео-

графическом положении и климате региона. Значительное внимание уде-
ляется вопросам материальной и духовной культуры: национальной одежде, 
народным праздникам, семейному быту, общественным судам и наказаниям, 
структуре жилищ и кварталов, вероисповеданиям, брачным и свадебным 
обрядам, обычаям, поверьям, рациону питания, народным играм, а также 
иным аспектам традиционной жизни населения. 

В отдельных подразделах статьи представлены также опубликованные 
материалы, посвящённые фольклору и диалектным особенностям речи 
населения Арцаха. 

Ключевые слова: этнография Арцаха, арцахский фольклор, кара-
бахский диалект, статья, журнал, экономика, население, этнический состав. 

Մուտք 
 

Արցախը հայկական ազգագրական կարևոր շրջաններից է, որը 
դարեր շարունակ սերտ շփման մեջ է եղել ինչպես Հայաստանի մյուս 
շրջանների, այնպես էլ հարևան ժողովուրդների հետ: Երկրամասի ազ-
գագրությունը, բանահյուսությունը և բարբառը հարուստ պատմություն 
ունեն, սակայն դրանց ուսումնասիրության սկիզբը դրվեց ընդամենը XIX 
դարի կեսերից, ինչն ամենից առաջ կապվում է 1822 թ. Ղարաբաղի խա-
նության վերացման և Ղարաբաղի պրովինցիայի ձևավորման հետ, որը 
1840 թ. մտնում է Կասպիական մարզի, իսկ 1868-1917 թթ.՝ ներառվում Ելի-
զավետպոլի նահանգի կազմում: Ռուսական կայսրության կազմում 
հայտնվելուց անմիջապես հետո ուսումնասիրության նյութ են դառնում 
տարածաշրջանի բնակչության էթնոժողովրդագրական հիմնախնդիրնե-
րը՝ կապված Անդրկովկասում Ցարական Ռուսաստանի վարած քաղաքա-
կանության հետ («Этнография Нагорного Карабаха», 2021, 5): XIX դարի 
երկրորդ կեսին հատուկ ծրագրով տարբեր գիտնականների, հասարակա-
կան գործիչների, ճանապարհորդների, Շուշի քաղաքի ու որոշ գյուղերի 
ուսումնական հաստատությունների ուսուցիչների և տեսուչների կողմից 
տարբեր բազմահատորյակներում, հանդեսներում, պարբերականներում, 
առանձին գրքերում տպագրվում են Արցախին վերաբերող և առնչվող 
տարաբնույթ ուսումնասիրություններ, հոդվածներ, նյութեր, հաղորդում-
ներ: 

1.Արցախի ազգագրությանը 
 

1866թ. Թիֆլիսում հրատարակվում է «Описание Карабахской про-
винции, составленное в 1823 г. действительным статским советником Mоги-
левским и полковником Ермоловым 2-ым» աշխատությունը, որն էլ դառնում 
է այս բնագավառում կատարվող ուսումնասիրությունների նախադեպը: 
Այստեղ հեղինակները ներկայացնում են 1822-1823 թթ. կազմած ցուցակնե-
րը, որոնցում ընդգրկված են Շուշի քաղաքի ու գյուղերի բնակչության և 
եկամուտների տվյալները: Ընդհանուր առմամբ ուսումնասիրությունն ընդ-
գրկում է 34 տեղեկագիր և մեկ ընդհանուր ամփոփող ցուցակ, ինչպես 
նաև Ջեբրայիլից Իրան տեղափոխված ընտանիքների թիվը ներկայացնող 
մեկ լրացուցիչ ցանկ:  

Նույն ժամանակաշրջանի ազգագրությանն առնչվող բազմաթիվ 
նյութեր են ընդգրկված Ռուսական կայսրության` Կովկասի գծով առաջին` 
«Кавказский календарь» տարեգրքերում, որ հրատարակվել են Թիֆլիսում 
1845-1916 թվականներին: Դրանք, սակայն, հիմնականում սահմանափակ-
վում են վիճակագրական ու ժողովրդագրական հաղորդումներով, որոնց 
մեջ ուշագրավ է Կոնստանտինովիչի՝ Շուշի քաղաքին նվիրված հոդվածը 
(Константинович, 1851, 430-435): Այստեղ հեղինակը նախ տեղեկություն-
ներ է հաղորդում քաղաքի կազմավորման, աշխարհագրական դիրքի, 
բնության, եղանակի մասին, այնուհետև անդրադառնում տների կառուց-
վածքին, հայկական ու մուսուլմնական թաղամասերին, կառավարչական 
մարմիններին, բնակչության թվին և էթնիկ կազմին, սոցիալական խավե-
րին, զբաղմունքին, տարածված արհեստներին, առևտրին, արտաքին աշ-
խարհի հետ կապերին, դավանանքին, ուսումնական հաստատություննե-
րին և այլ հարցերի: 

Հարցի ուսումնասիրության տեսակետից առանձնահատուկ տեղ 
ունի 1881 թվականին Կովկասյան ուսումնական օկրուգի` Թիֆլիսում հիմ-
նադրած «Сборник материалов для описания местностей и племен Кавказа»  
հանդեսը: Լույս է տեսել հանդեսի ընդամենը 46 պրակ, որից 44-ը` Թիֆ-
լիսում 1881-1915 թվականներին, իսկ 45-րդը և 46-րդը՝ Մախաչկալայում 
1926 և 1929 թվականներին: Հանդեսում տպագրվել են Կովկասի, այդ 
թվում հայկական ազգագրական տարբեր շրջանների վերաբերյալ ազ-
գագրական, բանահյուսական, լեզվաբանական, հնէաբանական, պատ-
մագիտական բազմաթիվ նյութեր, որոնց հեղինակները հիմնականում 
տեղական դպրոցներում և գիմնազիաներում աշխատող ուսուցիչներն ու 
տեսուչներն էին: Ինչ խոսք, հեղինակները, չլինելով փորձառու գիտնա-

կաններ, աշխատանքները ներկայացրել են նկարագրական եղանակով՝ 
չկատարելով խոր վերլուծություններ, ինչը սակայն էապես չի ազդում 
դրանց կարևորության վրա, հատկապես եթե հաշվի առնենք, որ 19-րդ 
դարի երկրորդ կեսին ժողովրդագրությունը մեր տարածաշրջանում դե-
ռևս սկզբնավորման շրջանում էր, և նման ուսումնասիրությունները հա-
ճախ միակ հուսալի աղբյուրն են այդ ժամանակաշրջանի համապատաս-
խան երևույթների հետազոտման մասին:  

Հանդեսում տպագրված ուսումնասիրություններից անմասն չմնաց 
Արցախը: Դեռևս 1888 թվականին հրատարակված 6–րդ պրակում լույս է 
տեսել Ն. Գրիգորովի՝ Բեգում Սարով գյուղին նվիրված ուսումնասիրու-
թյունը (Григоров,  1888, 123-132), որի առաջին երկու հատվածներում անդ-
րադառնալով բնակավայրի ընդհանուր բնութագրին, անվան ծագումնա-
բանությանը, աշխարհագրական դիրքին, բնակելի տների կառուցվածքին, 
կլիմային, ոռոգման համակարգին, հիմնական զբաղմունքին (երկրագոր-
ծություն, անասնապահություն)՝ հեղինակը հաջորդ բաժիններում առավել 
հանգամանորեն ներկայացնում է գյուղի բնակիչների կենսակերպը, սովո-
րություններն ու կրոնական ծիսակատարությունները: Գրիգորովն ընդ-
գծում է բնակիչների հյուրասիրությունը, առատաձեռնությունը, ինչպես 
նաև աղքատությունը՝ վերջինիս հիմնական պատճառ համարելով ծուլու-
թյունը, ընտանիքների առանձնացվածությունը, ոչ կազմակերպված լինելը, 
կատարվող անիմաստ ծախսերը և այլն: Միևնույն ժամանակ խոսվում է 
հարևան թաթարների հետ հարաբերությունների մասին, որի արդյունքում 
գյուղացիները կատարել են մեծ թվով փոխառություններ, մյուս կողմից՝ 
լայն տարածում են ստացել թաթարական հագուստի ձևերը և որոշ սովո-
րություններ: Սակայն բեգումսարովցիները նաև ջերմեռանդ կրոնասերներ 
էին և հարազատորեն պահպանում էին ազգային ավանդները: Առանձնա-
կի նկարագրվում է Համբարձման տոնը, որի ժամանակ երիտասարդ աղ-
ջիկները երգում էին վիճակի երգեր, պահում Վարդավառի պասը: Բնակիչ-
ները հաճախ էին այցելում եկեղեցի, մոմ վառում: Հեղինակի հաղորդման 
համաձայն` վատթար վիճակում էր առողջապահությունը. չկային բուժաշ-
խատողներ, և հիվանդությունների դեպքում գյուղացիները դիմում էին 
տեղի հեքիմին ու գուշակին կամ ապավինում Սուրբ գրքերին և սրբավայ-
րերին: Հաղորդումից տեղեկանում ենք նաև, որ 1885 թվականի հոկտեմ-
բերի 17–ին բացված Բեգում Սարովի գյուղական ուսումնարանում սովո-
րում էր 35 տղա երեխա, որից 34–ը` հայ, մեկը` ռուս: 

Հանդեսի նույն պրակում է լույս տեսել Ի. Դավիդբեկովի՝ Հադրութ 
գյուղին նվիրված ուսումնասիրությունը (Давидбеков, 1888, 153-192)՝ բաղ-

կացած վեց մասից: Առաջին մասում ներկայացվում է գյուղի անվան 
ստուգաբանությունը` այն կապվելով պարսկերեն հա (միջև), դու (երկու) և 
րութ (գետ) բառերի հետ (երկու գետի միջև), ինչպես նաև բնակավայրի 
տեղագրությունը, տարածքի  հնագիտական հուշարձանները, սահմաննե-
րը: Երկրորդ բաժնում հեղինակն անդրադառնում է գյուղի կառուցված-
քին, աղբյուրներին, կլիմային, բուսական և կենդանական աշխարհին: Եր-
րորդ մասում առանձին ենթաբաժիններով ներկայացվում են Հադրութի և 
հարակից գյուղերի բնակչության թիվը (նաև աղյուսակներով), հողային 
բաժանումները, տուրքերը, ոռոգման համակարգը, բնակիչների զբաղ-
մունքը (այգեգործություն, երկրագործություն, բանջարաբուծություն, ա-
նասնապահություն, արհեստներ)՝ առավել հանգամանորեն անդրադառ-
նալով խաղողագործությանն ու գինեգործությանը, առևտրին ու մետաք-
սագործությանը, իսկ չորրորդ բաժնում տեղեկություններ են տրվում 
բնակավայրի ուսումնական հաստատությունների, կառավարական ու 
հասարակական կառույցների, դեռևս 1838 թվականին հարևան Վանք 
գյուղում հիմնադրված և 1847–ից Հադրութում տեղակայված ցարական 
զինվորական շտաբի վերաբերյալ: Հինգերորդ բաժնում Դավիդբեկովը 
նկարագրում է բնակավայրի  ավանդական բնակելի կացարանը (ղա-
րադամ), կարևոր տեղեկություններ հաղորդում բնակիչների սննդակար-
գի ու ճաշատեսակների, հագուստի, լեզվի և հավատի մասին՝ նշելով, 
որը գրեթե յուրաքանչյուր անգրագետ գյուղացի տիրապետում է ռուսե-
րենին, որ ռուսական զինվորական շտաբի հետ հարաբերությունների 
հետևանք է: Առավել ծավալուն է վեցերորդ բաժինը, որտեղ նկարագր-
վում են հարսանիքը, ծնունդը և կնունքը, մահը և թաղումը, ժողովրդա-
կան տոներն ու դրանց հետ կապված տարբեր ծիսակատարություններ: 

Հանդեսի 1892 թվականի 13–րդ պրակում հրատարակվել է Գ. Իզ-
րայելովի «Село Касапеть» ուսումնասիրությունը (Израелов, 1892, 42-58)՝ 
բաղկացած 6 բաժնից: Առաջին բաժնում հեղինակն անդրադարձել է 
գյուղի անվան ստուգաբանությանը, պատմությանը, տեղադրությանն ու 
արտաքին տեսքին, երկրորդ բաժնում՝ ոռոգման համակարգին ու եղա-
նակին, երրորդ բաժնում՝ գյուղի և հարակից տարածքներում գտնվող 
հնագիտական հուշարձաններին, չորրորդ բաժնում՝ հանքային աղբյուր-
ներին ու հանքավայրերին, հինգերորդ բաժնում` կուսապատցիների սո-
վորույթներին, սովորություններին ու նախապաշարմունքներին, հար-
ևան թաթարների հետ հարաբերություններին: Վեցերորդ բաժնում նկա-
րագրվում է բնակիչների հիմնական զբաղմունքը (անասնապահություն, 
հողագործություն, այգեգործություն, գինեգործություն): Մեկ այլ նյութում 

(Израелов, 1889, 84-85) Իզրայելովը նկարագրել է Ելիզավետպոլի նահան-
գի Ջևանշիրի գավառում գտնվող Իստի–սու հանքային աղբյուրը` շեշտե-
լով նրա բուժիչ նշանակությանը: Կարևոր նշանակություն ունի նաև նրա 
«Домашнее воспитание армян Джеванширского уезда Елисаветпольской гу-
бернии» ուսումնասիրությունը (Израелов, 1889, 73-76), որտեղ հեղինակն 
անդրադարձել է Ջևանշիրի գավառում երեխաների դաստիարակության 
խնդիրներին, երեխաների ու նրանց ծնողների փոխհարաբերություննե-
րին: 

Ուշագրավ է Օ. Ջեյրանովի աշխատությունը (Джейранов, 1898, 59-
100), որտեղ առանձին բաժիններով տրվում են Գետաշեն գյուղի պատ-
մությունը, տեղադրությունը, բնակարանը, եղանակն ու տարածված հի-
վանդությունները, այգիները, բանջարանոցներն ու անտառները, կենդա-
նական աշխարհն ու որսորդությունը, բնակչության կազմը և զբաղմուն-
քը, պետական տուրքերն ու գյուղական ծախսերը, խաղողագործությունն 
ու գինեգործությունը, մեղվաբուծությունը, շերամապահությունը, յուղի 
ստացումը, օճառագործությունը, հագուստը և սննդակարգը, ժողովրդա-
կան խաղատեսակները, տեսարժան վայրերը, վանքերն ու սրբավայրերը, 
հավատալիքներն ու նախապաշարումները, տոները: 

Նմանատիպ կառուցվածք ունի Գ. Օսիպովի՝ Քարին տակ գյուղին 
նվիրված ուսումնասիրությունը (Осипов, 1898, 101-136): Այստեղ անդրա-
դարձ է կատարվում բնակավայրի հիմնադրմանը, եղանակին, տների 
կառուցվածքին, բնակիչների զբաղմունքին` հատկապես երկրագործութ-
յանն ու կրի արտադրությանը, սննդակարգին, տարազին, հավատքին, 
ընտանեկան կյանքին ու կրթությանը, հասարակական դատին ու պատ-
ժամիջոցներին, շրջակայքի քարանձավներին, ժողովրդական տոներին, 
ամուսնության և հարսանիքի հետ կապված ծիսակատարություններին, 
սովորություններին, հավատալիքներին ու նախապաշարմունքներին: 

Արցախի վերաբերյալ ազգագրական կարևոր նյութեր են ընդգրկ-
ված նաև հանդեսում հրատարակված համահավաք ժողովածուներում:  
11–րդ պրակում լույս տեսած աշխատության մեջ (Промысловые занятия в 
некоторых населенных пунктах Закавказья, 1891, 1-116) ներկայացվում են 
Շուշի քաղաքում (գորգագործություն, կարպետագործություն, գուլպայագոր-
ծություն, գլխարկագործություն, մոմագործություն, կոշկակարություն, օճա-
ռագործություն, կաշեգործություն, մորթագործություն, թամբագործություն), 
Աղդամի համայնքում (աղյուսագործություն, օճառագործություն, դերձակու-
թյուն, երկաթագործություն, գորգագործություն), Տող գյուղում (բրդագործու-
թյուն), Մոխրենես գյուղում (փայտանյութի հայթայթում), Կուսապատ գյու-

ղում (երկաթագործություն, ատաղձագործություն, բրուտագործություն, տա-
կառագործություն, բամբակագործություն, բրդագործություն), Հադրութ գյու-
ղում (մանածագործություն, արծաթագործություն, երկաթագործություն, տա-
կառագործություն, քարագործություն, աղյուսագործություն, կրագործություն, 
բրուտագործություն) XIX դարի վերջերին տարածված արհեստները։ Հեղի-
նակները հաճախ հանգամանորեն անդրադարձել են արտադրության ե-
ղանակներին ու միջոցներին, հումքի հայթայթմանը, արտադրանքի իրաց-
մանն ու գներին: Նույն պրակի երկրորդ բաժնում լույս տեսած ուսումնասի-
րության մեջ (Описание кавказского шелководства, 1891, 87-111) ընդգրկված 
են նաև Ջևանշիրի, Շուշու և Ջեբրայիլի գավառներում այդ ժամանակա-
շրջանի շերամապահության ու մետաքսագործության վիճակը ներկայաց-
նող նկարագրությունները: 

Հանդեսում է տպագրվել նաև Ե. Մելիք–Շահնազարովի` Շուշու 
գավառի Չանախչի գյուղի Կուսանաց անապատի ու հին գերեզմանոցի 
նկարագրությունը ներկայացնող նյութը (Мелик–Шахназаров, 1894, 78-83): 

Արցախի ազգագրության ուսումնասիրության պատմության մեջ 
կարևոր նշանակություն ունեն 1885-1887 թթ. Թիֆլիսում հրատարակված 
«Материалы для изучения экономического быта государственных крестьян 
Закавказского края» հատորաշարում ընդգրկված նյութերը: 4–րդ հատո-
րում հրատարակված աշխատության մեջ (Деконский, 1886, 1-157) Ա. Դե-
կոնսկին հանգամանորեն անդրադառնում է Ելիզավետպոլի նահանգի 
Շուշիի ու Ջեբրայիլի գավառների աշխարհագրական դիրքին ու սահ-
մաններին, բնակչության թվին ու էթնիկ կազմին, հողային բավարար-
վածությանը, հանրային հողատարածքների մակերեսներին, ոռոգման մի-
ջոցներին, հողերի սեփականության ձևերին ու օգտագործման եղանակ-
ներին, վարելահողերին, արոտավայրերի տեսակներին և դրանց նկատ-
մամբ հասարակության վերաբերմունքին, անտառահատմանը և անտա-
ռային նյութերի թողարկմանը, գյուղացիների բարեկեցության աղբյուրնե-
րին, երկրագործությանը (ցանքաշրջանառություն, հացահատիկի տեսակ-
ներ, ցանքսի ժամանակ, հացահատիկի մաքրում, սերմերի քանակ), այգե-
գործությանը, մետաքսագործությանը, անասնաբուծությանը, խոզաբու-
ծությանը, մյուս եկամուտներին և այլ հարցերի: Կարևոր նշանակություն 
ունեն նաև ուսումնասիրության վերջում տեղադրված տեղեկագրերը, ո-
րոնցում արտացոլված են տեղեկություններ հետազոտված գյուղերում 
հողի քանակի և ըստ ծխերի ու շնչերի տեղաբաշխման չափի, հարկերի 
ու տուրքերի, ըստ ծխերի ու շնչերի հողի տասնորդականի համար նախա-
տեսված հարկերի չափի մասին ևն: 

6–րդ հատորում է ընդգրկված Ա. Խան–Ագովի ուսումնասիրու-
թյունը  (Хан–Агов, 1887, 335-435), որում հեղինակն առանձին բաժիննե-
րով ներկայացնում է Ելիզավետպոլի նահանգի Ջևանշիրի գավառի աշ-
խարհագրական դիրքն ու բնական հարստությունները, բնակչությունն` 
ըստ էթնիկ կազմի, սեռերի, հավատի, բնակավայրերի, գրագիտության 
ևն, հողատարածքները` ըստ բաշխվածության, տեսակների, օգտագործ-
ման նպատակների, ոռոգման համակարգը, անտառները, ամառային ու 
ձմեռային արոտավայրերը, նրանցից գյուղական համայնքների օգտվե-
լու կարգը, բնակչության եկամուտի աղբյուրներն ու զբաղմունքը (երկ-
րագործություն, խաղողագործություն, շերամապահություն, անասնապա-
հություն, արհեստներ), հարկերն ու հարկատեսակները ևն: Ուսումնասի-
րությանը կցված են նաև նշված բնագավառների մասին հանգամանա-
լից տեղեկություններ պարունակող ցանկեր: 

Հիշատակության արժանի են «Записки Кавказского отдела импе-
раторского русского географического общества» հանդեսի 18–րդ հատորում 
ընդգրկված` Ելիզավետպոլի նահանգի, այդ թվում` Ջեբրայիլի, Ջևանշիրի 
ու Շուշիի գավառներին վերաբերող երկու ուսումնասիրությունները (Крат-
кая статистическая сведения о Елисаветпольской губернии за 1894 год, 1896, 
423-439; Этнографические карты губерний и областей Закавказского края..., 
1896, 1-46), որոնցից առաջինում ներկայացվում են նշված գավառների 
տնտեսության վերաբերյալ 1894 թ. վիճակագրական տվյալները, առանձին 
ենթաբաժիններով անդրադարձ է կատարվում երկրագործությանը, բան-
ջարաբուծությանը, ծխախոտագործությանը, բամբակագործությանը, գինե-
գործությանը, օղեգործությանը, անասնապահությանը, մետաքսագործու-
թյանը, հանքագործությանը, առևտրին, բնակչության կազմին ու շարժին 
ևն, իսկ երկրորդում առանձին աղյուսակներով ու սյունակներով տվյալներ 
են հաղորդվում այդ գավառների ու նրանց որոշ բնակավայրերի վերա-
բերյալ` ըստ զբաղեցրած տարածքների (քառակուսի վերստերով, դեսյա-
տիններով, միլերով, կիլոմետրերով), բնակավայրերի քանակի, բնակչու-
թյան թվի (ըստ ընտանիքների, արական և իգական սեռերի, խտության, 
էթնիկ կազմի):  

Մեկ այլ հանդեսում է տպագրվել Ս. Զելենսկու ուսումնասիրու-
թյունը (Зелиский, 1898, 31-64): Նյութի ներածական մասում հեղինակն 
անդրադառնում է հարցի ուսումնասիրության պատմությանը, ինչպես 
նաև ռուսերենով գրված հայերեն բառերի տառադարձությանը: Առաջին 
մասում ներկայացվում է Անդրկովկասում ապրող ժողովուրդների կեն-
սամակարդակը, առողջապահության և սանիտարահիգիենիկ վիճակը, 

հիվանդությունների մասին բնակիչների պատկերացումներն ու հավա-
տալիքները: Երկրորդ մասում համառոտ տեղեկություններ են տրվում ժո-
ղովրդական հեքիմների և նրանց գործունեության մասին: Երրորդ մա-
սում առանձին բաժիններով բերվում են Անդրկովկասի որոշ գավառնե-
րում, այդ թվում՝ Շուշիում տարածված հիվանդությունները (տենդ, գլխա-
ցավ, թունավորում, ոսկրաբեկ, փորացավ, մկանացավ, աչքացավ, խլու-
թյուն, փորկապություն, ատամնացավ, հազ, արյունահոսություն, հարբուխ, 
այրվածք, այտուռուց, միզարգելություն, հոդացավ, օձի խայթոց, թոքախտ, 
քոս, ականջացավ ևն) ու դրանց բուժման ժողովրդական միջոցները: Ու-
սումնասիրության վերջում տեղադրված է հիվանդությունների և դրանց 
բուժման միջոցների մեջ մտնող նյութերի բառարան (ռուսերեն, հայերեն, 
լատիներեն): 

Կարևոր տեղեկություններ կան որոշ գործիչների` XIX դարի երկ-
րորդ կեսին Անդրկովկասում կատարած ճանապարհորդությունների արդ-
յունքներն ամփոփող աշխատանքներում, որոնցում հեղինակներն անդրա-
դառնում են նաև տարածաշրջանի, այդ թվում Արցախի աշխարհագրա-
կան դիրքին, կլիմային, բնակչության թվին, էթնիկ կազմին, տնտեսական 
զբաղմունքին և այլ հարցերի (Гакстгаузен, 1857, 147-153; Егоров, 1857; Ве-
рещагин, 1870, 209-305): Հատկապես կարևոր են ռուս նշանավոր նկարիչ 
Վասիլի Վերեշչագինի շրջագայությունների տպավորություններն ու հիշո-
ղությունները, որտեղ անդրադարձ կա հայերի, թաթարների, դուխոբոր-
ների, մոլականների ևն նիստ ու կացին (Верещагин, 1870, 241-304): Առան-
ձին մանրամասնությամբ է ներկայացվում Շուշի քաղաքի  շիա մահմեդա-
կանների կողմից իրականացվող` իմամ Հուսեինի հիշատակին նվիրված 
կրոնական տոնակատարությունը, որի ընթացքում մասնակից տղամարդիկ 
շղթաներով ու դաշույններով խոշտանգում էին իրենց մարմինները, ինչը 
երբեմն հասցնում էր մահվան: Գրքում ընդգրկված են նաև հեղինակի` Շու-
շիում նկարած մի շարք գրաֆիկական նկարներ:  

Սրանով չեն սպառվում խնդրո առարկա ուսումնասիրությունները: 
Բազմաթիվ նյութեր ու հաղորդումներ են ընդգրկված նաև XIX դարի 
երկրորդ կեսի ռուսական այլ հանդեսներում ու պարբերականներում 
(Атабеков, 1857, Никитин, 1872; 1873, Уразов, 1889, Скибицкий, 1898, Мири-
манов, 1891):  

2.Արցախի բանահյուսությունը 
 

Հայտնի է, որ դեռևս XIX դարի վերջերին հայ իրականության մեջ 
բանահյուսական նյութերը հաճախ ներկայացվում էին ազգագրական ու 

ժողովրդագիտական այլ նյութերի հետ միասին: Նմանատիպ բազմաթիվ 
նմուշներ կան վերոհիշյալ, հատկապես «Сборник материалов для описа-
ния местностей и племен Кавказа» հանդեսում տպագրված ուսումնասի-
րություններում: Հիշատակության արժանի են Ի. Դավիդբեկովի գրառած 
ավանդությունները Հադրութ գյուղի շրջակայքում գտնվող Սիպտակ խաչ 
վանքի (Давидбеков, 1888, 156-157) և Դիզափայտ լեռան (Давидбеков, 1888, 
157-158) մասին: Ըստ առաջին պատումի` հարյուրամյակներ առաջ քահա-
նաներից մեկը ինչ-որ տեղից տեղափոխել ու վանքի վրա տեղադրել է 
սպիտակ ու փայլուն մի խաչ` ամենուր տարածելով, որ այն իրեն Աստված 
է տվել, և գողացողը կպատժվի հենց խաչի կողմից, որից հետո վանքը 
կոչվել է Սիպտակ խաչ, իսկ ժողովուրդը սկսել է մեծ նվերներով ու զո-
հաբերություններով պարբերաբար այցելել: Մյուս պատումի համաձայն` 
Դիզափայտ լեռն իր անունը ստացել և սրբավայր է դարձել այն ժամա-
նակ, երբ վրացիների կռապաշտ թագավորի հրամանով այդտեղ նահա-
տակվել են քրիստոնեություն ընդունած վրաց զորավարը, նրա որդիներ 
Մովսեսն ու Երանոսը և զինվորները, որոնց դիակները փայտի նման դի-
զելով`վառել են:  

Հետաքրքիր է Գ. Իզրայելովի ներկայացրած ավանդությունը (Из-
раелов, 1892, 42) Կուսապատ գյուղի անվան վերաբերյալ. գյուղի հիմնա-
դիրները գյուղում եկեղեցի կառուցելու համար հրավիրել են մի քարա-
գործ վարպետի, ով, սակայն, իր հոգու փրկության համար հրաժարվել է 
վարձից և առաջացած վիճաբանության արդյունքում փախել, որից հետո 
էլ եկեղեցին ու գյուղը կոչվել են Կիսապատ (կես պատ), այնուհետև` Կու-
սապատ: Մեկ այլ տարբերակով (Израелов, 1892, 42-43) բնակավայրն ի 
սկզբանե կոչվել է Կույսապատ (կույսերով պատված), քանի որ շրջա-
պատված էր կուսանոցներով: Հեղինակը ներկայացնում է նաև գյուղից ոչ 
հեռու գտնվող Եղին աղբյուրի մասին գրառած ավանդությունը (Израелов, 
1892, 47-48), որի համաձայն՝ ժամանակին յուրաքանչյուր տարի մի եղնիկ 
էր գալիս այս աղբյուրի մոտ և պառկում, իսկ գյուղացիները, որպես Աստ-
ծո կողմից ուղարկված զոհ, մորթում ու միսը հավասար բաժանում էին ի-
րար մեջ: Սակայն մի անգամ որոշ գյուղացիներ եղնիկին սպանում են 
մինչև ինքնակամ պառկելը և միսը յուրացնում՝ բաժին չհանելով բոլորին, 
որից հետո Աստված այլևս եղնիկ չի ուղարկում: Հեղինակը ավանդու-
թյուններ է գրառել նաև Կուսապատի մերձակայքում տեղակայված Ղա-
րիբ խաչի, Իննը մասի, Իրեք մանկունքի, Եղիշե Առաքյալի վանքի և այլ 
հուշարձանների մասին (Израелов, 1892, 48-53): Հարկ է նշել նաև, որ Գ. 
Իզրայելովը հանդեսի 7-րդ պրակում առանձին հոդվածով տպագրել է 

մեկ այլ ավանդություն ու մեկ հեքիաթ (Израелов, 1889, 86-89)` գրառված 
բանասաց Ա. Տեր-Գրիգորյանից` չնշելով վերջինիս որտեղացի լինելը: 
Կարելի է ենթադրել, որ այն նույպես գրառված է Կուսապատում, որտեղի 
ուսումնարանում աշխատում էր հեղինակը:  

Ուշագրավ է նույն պրակում Մ. Պողոսովի հրատարակած ավան-
դությունը Լենկ Թեմուրի մասին (Погосов, 1889, 64-68), ըստ որի՝  ծայրա-
հեղ դաժանությամբ աչքի ընկած միջինասիական զորապետը ծնվել է 
Արցախի Բալլուջա գյուղում` ունևոր քահանայի ընտանիքում և մկրտվել 
Էմիր անունով: Իր ծննդով մոր մահվան պատճառը դառնալու և խիստ 
չարաճճի լինելու համար հայրը, ատելով նրան, կտրել է ոտքերի ջիլերը, 
որտեղից էլ ստացել է Լենկ (կաղ) մականունը: Դրանից հետո հոր հան-
դեպ վրեժխնդրությամբ լցված` նա տեղափոխվել է Միջին Ասիա ու 20 
տարի հետո մեծ զորքով վերադառնալով`բնաջնջել հայրենի գյուղը և 
հայկական բազմաթիվ այլ բնակավայրեր:  

Իրենց նյութերում բանահյուսական կտորներ են ներկայացրել նաև 
Ե. Մելիք- Շահնազարովը և Գ. Օսիպովը: Նկարագրելով Չանախչի գյու-
ղի Կուսանաց անապատը` Մելիք-Շահնազարովը մեջբերում է ժողովրդից 
գրառած մի պատում (Мелик-Шахназаров, 1894, 79), ըստ որի, երբ պարս-
կական զինվորները ներխուժում են գյուղ, վանքի կույսերից մեկը, չհասց-
նելով փախչել, Սուրբ երրորդության ու Աստվածամոր օգնությունը հայցե-
լով, ցած է նետվում ժայռից և աներևույթ ուժի զորությամբ փրկվելով` 
թաքնվում անտառում: Նույն արշավանքի ժամանակ վանքի թանկագին 
իրերի հետ թշնամու կողմից գերի է տարվում կենաց փայտի մի մասն 
ամփոփող արծաթապատ խաչը, որը վեց ամիս անց, բազե դարձած, վե-
րադառնում է` ստանալով նախկին խաչի ձևը: Հեղինակի գրառած մեկ ու-
րիշ ավանդության (Мелик-Шахназаров, 1894, 79)  համաձայն` ժամանակին 
յուրաքանչյուր տարի վանք էր ներկայանում մի եղջերու` կամավոր տրվե-
լով զոհաբերության, սակայն Աստված, տեսնելով ժողովրդի գործած 
մեղքերը, դադարեցրել է այդ երևույթը:  

Քարին տակ գյուղին նվիրված աշխատության մեջ Գ. Օսիպովը ա-
ռանձին բաժնում (Осипов, 1898, 128-136) ներկայացնում է որոշ զվարճա-
պատումներ գյուղացիների նախնիների կյանքից, ավանդություններ, 
տարբեր հավատալիքների ու սովորույթների վերաբերյալ չափածո 
ստեղծագործություններ:  

Առանձին հիշատակության է արժանի Ա. Կալաշևի` 18-րդ պրակում 
հրատարակած նյութը (Калашев, 1894, 1-36), որտեղ նկարագրվում է Գե-
տաշեն գյուղում տոնվող Վարդավառի տոնը, որին հետևում է հեղինակի 

գրառած` այդ տոնի ժամանակ երգվող 122 ջանգյուլում` հայերենով (որոշ-
ները` թաթարերենով)` ռուսերեն զուգահեռ թարգմանությամբ:  

 

3.Ղարաբաղի բարբառը 
 

Ղարաբաղի բարբառը հայերենի կենդանի տարածական տարբե-
րակներից ամենակենսունակն ու տարածվածն է (Սարգսյան, Մինասյան, 
2025, 57), որով հաղորդակցվում են Լեռնային Ղարաբաղի ու Սյունիքի 
հայերի մեծ մասը և աշխարհի տարբեր երկրներում բնակվող նրանց հա-
րազատները՝ հարյուր հազարավոր հայեր: Հայերենի բարբառների ձևա-
բանական դասակարգման համաձայն՝ այն ընդգրկվում է -ում ճյուղի (Ա-
ճառյան, 1911, 54), ըստ հնչյունական դասակարգման՝ առաջին տեղաշար-
ժի ենթարկված (Ղարիբյան, 1947, 30), իսկ բազմահատկանիշ-վիճակագ-
րական դասակարգման համաձայն՝ արևելյան խմբակցության Ղարա-
բաղ-Շամախիի կամ ծայր հյուսիսարևելյան միջբարբառախմբի մեջ (Ջա-
հուկյան, 1972, 136):  

Բարբառի մասին առաջին վկայությունը թողել է VIII դարի քերա-
կան Ստեփանոս Սյունեցին` այն նշելով հայերենի տարածական մի քանի 
տարբերակների շարքում (Адонц, 1915, 187): Նույնը կրկնել է XIV դարի բա-
նաստեղծ, քերական Հովհաննես Երզնկացին (Патканов, 1869, 9): Սակայն 
բուն ուսումնասիրությունը սկիզբ է առնում XIX դարի երկրորդ կեսից 
(Սարգսյան, 2024, 178): Առաջինը հարցին լրջորեն անդրադարձել է Պե-
տերբուրգի համալսարանի պրոֆեսոր, նշանավոր լեզվաբան Ք. Պատ-
կանյանը՝ 1869 թ. հրատարակած աշխատության մեջ  (Патканов, 1869, 55-
73)  հայ բարբառների դասակարգմանը և որոշ բարբառների նկարագրու-
թյանը զուգընթաց ներկայացնելով Ղարաբաղի բարբառի հակիրճ ուսում-
նասիրությունը։ Սկզբում տեղադրելով բարբառով գրառված որոշ նյու-
թեր` հեղինակն այնուհետև քննում է բարբառի հնչյունական (որոշ ձայնա-
վորների ու բաղաձայնների քմային արտասանություն, հնչյունափոխու-
թյուն, ձայնավորով սկսվող միավանկ բառերի սկզբից  հ-ի ավելացում), 
բառապաշարային (հին հայերենում չվկայված, ինչպես նաև հին հայերեն-
յան իմաստներից տարբեր իմաստ ունեցող բառերի առկայություն), քերա-
կանական (անվանական և դերանվանական հոլովում, խոնարհում) մի 
շարք առանձնահատկություններ: Միևնույն ժամանակ, խոսելով Խոյի 
բարբառի մասին՝ նա հավաստում է, որ այդ բարբառով խոսում են Խո-
յում, Սալմաստում, ինչպես նաև Արցախի մի քանի տեղերում` Շուշիի 
շրջակայքում՝ Ավետարանոցում և այլուր, և որ այն շատ կողմերով թեև 

նման է Ղարաբաղի բարբառին, սակայն ունի մի շարք տարբերություն-
ներ, ինչպես՝ ի-ն է դարձնելու հակում, բայական ներգոյականի -ս-ով 
կազմություն  -ում,  - ըմ, -ման-ի փոխարեն, ու-ի փոխարեն ական-ով ա-
պառնի դերբայի կազմություն։  

Պատկանյանի այս ուսումնասիրությունը հետագայում մեծ ազդե-
ցություն է ունեցել հայերենի բարբառների և մասնավորապես Ղարաբա-
ղի բարբառի ուսումնասիրության գործում: 

 
Եզրակացություններ 

 
Արցախի ազգագրության, բանահյուսության ու բարբառի գրառ-

ման և ուսումնասիրության պատմությունը հատկապես մեծ թափ է առ-
նում XIX դարի երկրորդ կեսից սկսած՝ կապված 1822 թ. Ղարաբաղի խա-
նության վերացման և Ղարաբաղի պրովինցիայի ձևավորման հետ, որը 
1840 թ. մտնում է Կասպիական մարզի, իսկ 1868-1917 թթ.՝ ներառվում Ելի-
զավետպոլի նահանգի կազմում: 

 Անդրկովկասում ցարական Ռուսաստանի վարած քաղաքակա-
նության արդյունքում հատուկ ծրագրով տարբեր գիտնականների, հասա-
րակական գործիչների, ճանապարհորդների, Շուշի քաղաքի ու որոշ գյու-
ղերի ուսումնական հաստատությունների ուսուցիչների և տեսուչների 
կողմից գրառվում են Արցախի ժողովրդագիտությանը վերաբերող և 
առնչվող նյութեր, որոնք հիմնականում տպագրվում են Թիֆլիսում հրա-
տարակվող տարեգրքերում, բազմահատորյակներում, հանդեսներում, 
պարբերականներում և առանձին գրքերում: 

Հարցի ուսումնասիրության տեսակետից առանձնահատուկ տեղ 
ունի 1881 թվականին Կովկասյան ուսումնական օկրուգի` Թիֆլիսում հիմ-
նադրած «Сборник материалов для описания местностей и племен Кавказа»  
հանդեսը, որի տարբեր համարներում հրատարակվել են Շուշի քաղաքին 
և մի շարք գյուղերին վերաբերող ազգագրական, ինչպես նաև՝ բանահ-
յուսական նյութեր: 

Չնայած հայ մատենագրության մեջ Ղարաբաղի բարբառը հիշա-
տակվում է դեռևս VIII դարից,  սակայն բարբառի առաջին ուսումնասի-
րությունը կատարել է  Պետերբուրգի համալսարանի պրոֆեսոր Ք. Պատ-
կանյանը 1869 թ.՝ քննության ենթարկելով նրա հնչյունական, բառապա-
շարային և  քերականական մի շարք առանձնահատկություններ: 

Արմեն Յու. Սարգսյան – ԼՂՀ գիտության վաստակավոր գործիչ, 
ՀՀ ԳԱԱ հնագիտության և ազգագրության ինստիտուտի բանագիտու-
թյան բաժնի գիտաշխատող, ՀՀ ԳԱԱ Հ. Աճառյանի անվան լեզվի ինս-
տիտուտի բարբառագիտության բաժնի ավագ գիտաշխատող: Գիտա-
կան հետաքրքրությունները՝ հայ բարբառագիտություն, բանահյուսու-
թյուն, ազգագրություն: Հեղինակ է 36 գրքի և շուրջ 60 հոդվածի, հա-
մահեղինակ՝ 3 ուսումնամեթոդական ձեռնարկի և 1 գրքի: 

 

Շողեր Մ. Մինասյան –  ՀՀ ԳԱԱ Հ. Աճառյանի անվան լեզվի ինս-
տիտուտի արդի հայերենի բաժնի ավագ գիտաշխատող: Գիտական հե-
տաքրքրությունները՝ ժամանակակից հայոց լեզվի հնչյունաբանություն, 
բառագիտություն, դարձվածաբանություն, ձևաբանություն, շարահյու-
սություն, հայ բարբառագիտություն: Հեղինակ է 3 գրքի և շուրջ 30 հոդ-
վածի, համահեղինակ՝ 3 ուսումնամեթոդական ձեռնարկի և 3 գրքի: 

Աշխատանքն իրականացվել է ՀՀ ԿԳՄՍՆ 24SSAH-6B016 և 25RG-
6B042  ծրագրերի շրջանակներում: 

 

 

Օգտագործված գրականություն 
 

1. Աճառյան Հ. (1911), Հայ բարբառագիտութիւն. Ուրուագիծ եւ դասաւորութիւն 
հայ բարբառների (բարբառագիտական քարտէսով), «Էմինեան ազգագրա-
կան ժողովածու», Մոսկուա-Նոր Նախիջևան, հատ. Ը, Լազարեան ճեմա-
րանի արևելեան լեզուաց հրատ.:  

2. Ղարիբյան Ա. (1947), Հայ բարբառագիտություն, Եր., Հայկական մանկա-
վարժական ինստիտուտի հրատ.:   

3. Ջահուկյան Գ. (1972), Հայ բարբառագիտության ներածություն, Եր., 1972, 
ՀՍՍՀ ԳԱ հրատ.: 

4. Սարգսյան Ա. (2024), Ղարաբաղի բարբառի առաջին ուսումնասիրություննե-
րը, «Բարբառագիտական ընթերցումներ. Միջազգային գիտաժողովի նյու-
թեր (Երևան, 2024թ., նոյեմբերի 14-15)», Եր., ՀՀ ԳԱԱ լեզվի ինստիտուտ, 
2024, էջ 176-188: 

5. Սարգսյանն Ա., Մինասյան Շ. (2025), Ղարաբաղի բարբառ. Արդի վիճակը և 

